
Atal heintiau mewn pobl sy'n cael triniaeth neu ofal gartref neu yn y gymuned

Mae'r llyfryn hwn yn ymwneud ag atal a rheoli heintiau mewn pobl sy'n cael triniaeth neu ofal naill ai yn eu cartref eu hunain neu rywle arall yn y gymuned (er enghraifft, mewn cartref gofal, meddygfa neu ganolfan iechyd). Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol) i'r GIG yng Nghymru a Lloegr. Fe'i hysgrifennwyd ar gyfer cleifion ac aelodau o'u teulu neu eu gofalwyr. Efallai y bydd yn ddefnyddiol hefyd i unrhyw un sydd â diddordeb yn y pwnc. 

Bwriedir i'r llyfryn eich helpu i ddeall yr hyn y dylech chi, eich gofalwyr a'ch gweithwyr gofal iechyd ei wneud i leihau'r risg o haint pan fyddwch yn cael triniaeth neu ofal. Nid yw’n disgrifio'r mathau o ofal iechyd yn fanwl. Dylai eich gweithiwr gofal iechyd drafod y rhain gyda chi. Mae enghreifftiau o gwestiynau y gallech eu gofyn ar dudalen 10 yn y llyfryn hwn i’ch helpu gyda hyn. Gallwch gael rhagor o wybodaeth am atal heintiau gan y sefydliadau a restrir ar dudalen 19. Caiff y termau meddygol mewn teip trwm eu hegluro ar dudalen 18.

Mae'r cyngor yng nghanllawiau NICE yn cynnwys: 

· Pob oedolyn a phlentyn sy'n cael gofal iechyd mewn gofal sylfaenol a gofal cymunedol.

· Gweithwyr gofal iechyd, aelodau'r teulu a gofalwr eraill sy'n darparu gofal iechyd mewn gofal sylfaenol a gofal cymunedol.

Nid yw'n edrych yn benodol ar y canlynol:

· Pobl sy'n cael gofal iechyd yn yr ysbyty.

Mae'r canllawiau hyn yn diweddaru cyngor ar atal heintiau sy'n gysylltiedig â gofal iechyd mewn gofal sylfaenol a chymunedol a luniwyd gan NICE yn 2003. 

Eich gofal 

Mae gennych yr hawl i fod yn rhan o drafodaethau ac i wneud penderfyniadau hyddysg am eich triniaeth a'ch gofal gyda'ch tîm gofal iechyd. Mae eich dewisiadau'n bwysig a dylai gweithwyr gofal iechyd proffesiynol gefnogi'r rhain lle bynnag y bo'n bosibl. Dylid eich trin ag urddas a pharch.

Dylai gweithwyr gofal iechyd proffesiynol esbonio sut i leihau'r risg o haint pan fyddwch yn cael triniaeth neu ofal. Dylid rhoi gwybodaeth berthnasol sy'n addas i chi ac sy'n adlewyrchu unrhyw anghenion crefyddol, ethnig neu ddiwylliannol sydd gennych. Dylai hefyd ystyried unrhyw anableddau corfforol neu ddysgu, problemau gyda’r golwg neu’r clyw, neu anawsterau iaith sydd gennych. Dylech allu defnyddio gwasanaeth cyfieithydd neu eiriolwr (rhywun sy'n eich helpu i fynegi eich safbwynt) os oes angen. 

Dylid rhoi gwybodaeth a chymorth penodol i'ch teulu a'ch gofalwyr hefyd. Os byddwch yn cytuno, dylent hefyd gael y cyfle i fod yn rhan o’r penderfyniadau am eich gofal. 

Dylech allu trafod neu adolygu eich gofal fel y bydd eich triniaeth yn mynd rhagddi, neu eich amgylchiadau'n newid. Gall hyn gynnwys newid eich meddwl am eich triniaeth neu'ch gofal. Os ydych wedi gwneud 'penderfyniad ymlaen llaw' (a elwid yn 'ewyllys byw' yn y gorffennol, neu 'living will' yn Saesneg), lle rydych eisoes wedi rhoi cyfarwyddiadau am unrhyw driniaethau nad ydych am eu cael, mae dyletswydd gyfreithiol ar eich gweithwyr gofal iechyd proffesiynol i ystyried hyn. 

Dylech roi eich caniatâd hyddysg ar gyfer pob triniaeth a gofal. Yn ystod eich salwch, os na allwch wneud penderfyniadau am eich gofal, mae dyletswydd ar eich gweithwyr gofal iechyd proffesiynol i siarad â'ch teulu neu ofalwyr oni fyddwch wedi gofyn yn benodol iddynt beidio â gwneud hyn. Dylai gweithwyr gofal iechyd proffesiynol ddilyn cyngor yr Adran Iechyd ar ganiatâd (www.dh.gov.uk/en/DH_103643) a'r cod ymarfer ar gyfer y Ddeddf Galluedd Meddyliol. Mae gwybodaeth am y Ddeddf a materion caniatâd ar gael yn www.nhs.uk/CarersDirect/moneyandlegal/legal. Yng Nghymru dylai gweithwyr gofal iechyd proffesiynol ddilyn cyngor ar ganiatâd gan Lywodraeth Cymru (www.cymru.nhs.uk/consent).

Os ydych o dan 16 oed, bydd yn rhaid i'ch rhieni neu'ch gofalwyr roi caniatâd ar gyfer eich triniaeth, oni bai ei bod yn amlwg eich bod yn deall y driniaeth yn llawn ac yn gallu rhoi eich caniatâd eich hun.

Atal heintiau

Mae pobl yn aml yn cael triniaeth feddygol neu ofal iechyd arall y tu allan i'r ysbyty. Gallai hyn fod yn eu cartref eu hunain, mewn cartref preswyl neu gartref nyrsio, neu mewn mannau megis meddygfeydd neu ganolfannau iechyd. Weithiau bydd claf yn bennaf cyfrifol am ei ofal ei hun, efallai gyda chymorth aelod o'i deulu neu ofalwr arall. Gall gweithwyr gofal iechyd hefyd fod yn gysylltiedig â'r gwaith o ofalu am glaf. 

Mae'r risg o haint yn gysylltiedig â llawer o weithgareddau gofal iechyd. Mae'n hanfodol bod pawb dan sylw yn sicrhau eu bod yn lleihau'r risg o haint cymaint â phosibl. Mae'r llyfryn hwn yn esbonio'r cyngor a roddir i weithwyr gofal iechyd yn y GIG ar sut i atal a rheoli heintiau. Mae'r wybodaeth hon hefyd yn berthnasol i unrhyw un arall sy'n gysylltiedig â'r gwaith o roi gofal iechyd, megis aelodau'r teulu, gofalwyr eraill a chleifion eu hunain. Ceir gwybodaeth benodol am ofalu am bobl sy'n wynebu mwy o risg o gael eu heintio am fod ganddynt gathetr wrinol neu ddyfais mynediad fasgwlaidd, neu am fod angen iddynt gael eu bwydo'n enteraidd.

Egwyddorion atal heintiau

Dylai pawb sy'n gysylltiedig â'r gwaith o ddarparu gofal gael ei addysgu am atal heintiau a dylai gael hyfforddiant ar sut i gadw dwylo'n lân, defnyddio cyfarpar diogelu (megis menig a ffedogau) a defnyddio eitemau miniog yn ddiogel. Bydd gweithwyr gofal iechyd yn sicrhau bod ganddynt y cyfarpar sydd ei angen arnynt i helpu i atal heintiau. 

Cadw dwylo'n lân

Mae'n hanfodol bod dwylo'n cael eu glanhau'n gywir pan gyflawnir unrhyw fath o ofal iechyd, er mwyn lleihau'r risg y caiff heintiau eu trosglwyddo. Gelwir hyn weithiau yn ‘hylendid dwylo’ neu'n ‘ddadheintio dwylo’. Mae hyn yn gymwys i unrhyw un sy'n gofalu amdanoch ac i chithau os ydych yn gofalu amdanoch eich hun. Dylech atgoffa eich gweithwyr gofal iechyd ac unrhyw ofalwyr eraill am hyn os byddwch o'r farn nad ydynt yn dilyn y gweithdrefnau cywir.
Dylai gweithwyr gofal iechyd sicrhau y gallant lanhau eu dwylo yn effeithiol pan fyddant yn rhoi gofal, drwy:

· dynnu gemwaith arddwrn a llaw (gan gynnwys watshis)

sicrhau bod eu hewinedd yn fyr ac yn lân ac nad oes lliw ewinedd arnynt

· cuddio unrhyw doriadau neu grafiadau â phlasteri gwrth-ddŵr

· gwisgo dillad â llewys byr neu sydd â llewys y gellir eu gwthio i fyny yn hawdd.

Mae'n rhaid glanhau dwylo ar bob un o'r adegau canlynol:

yn syth cyn ac yn syth ar ôl unrhyw weithgaredd neu weithdrefn gofal iechyd 

· yn syth ar ôl unrhyw amlygiad i hylifau'r corff

· yn syth ar ôl unrhyw weithgaredd arall neu unrhyw gysylltiad ag amgylchedd claf a allai achosi i ddwylo gael eu heintio

· yn syth ar ôl tynnu menig.

Dylid glanhau dwylo nad ydynt yn edrych yn frwnt gan ddefnyddio rhwb dwylo sy'n cydymffurfio â Safonau Prydeinig. Fodd bynnag, mae'n rhaid defnyddio sebon hylifol a dŵr os bydd dwylo yn edrych yn frwnt neu os oes posibilrwydd eu bod wedi dod i gysylltiad â hylifau'r corff, neu os oes risg y caiff heintiau sy'n achosi dolur rhydd, megis Clostridium difficile (‘C. diff’) eu lledaenu.

Gall eich gweithiwr gofal iechyd roi mwy o wybodaeth i chi am gadw eich dwylo'n lân, gan gynnwys pa rwbiau dwylo sy'n cydymffurfio â Safonau Prydeinig a'r ffordd gywir o lanhau eich dwylo.

	Glanhau eich dwylo gan ddefnyddio sebon hylifol a dŵr

· Gwlychwch eich dwylo o dan ddŵr rhedegog llugoer.

· Defnyddiwch sebon hylifol, gan sicrhau ei fod yn gorchuddio pob rhan o'ch dwylo (gan gynnwys y cefn).

· Rhwbiwch eich dwylo yn erbyn ei gilydd yn egnïol am o leiaf 10 i 15 eiliad, gan gofio blaenau eich bysedd, eich bodiau a rhwng eich bysedd.

· Golchwch eich dwylo yn drwyadl â dŵr a'u sychu (er enghraifft â thywel glân, tyweli papur neu bapur cegin).


	Glanhau eich dwylo gan ddefnyddio rhwb dwylo

· Ni ddylai dwylo edrych yn frwnt. 

· Sicrhewch fod y rhwb dwylo yn gorchuddio pob rhan o'ch dwylo (gan gynnwys y cefn).

· Rhwbiwch eich dwylo yn erbyn ei gilydd yn egnïol, gan gofio blaenau eich bysedd, eich bodiau a rhwng eich bysedd.

· Rhwbiwch eich dwylo yn erbyn ei gilydd nes eu bod yn sych.


Cyfarpar diogelu

Bydd y mathau o ddillad diogelwch a chyfarpar arall y gall gweithwyr gofal iechyd eu defnyddio yn dibynnu ar y risg o haint (i chi ac iddynt hwy).

Menig

Mae'n rhaid i weithwyr gofal iechyd wisgo menig os ydynt yn dod i gysylltiad â'r tu mewn i gorff claf (gan gynnwys ei geg) neu glwyf mewn unrhyw ffordd. Mae'n rhaid gwisgo menig os ydynt yn cynnal gweithgaredd a allai achosi iddynt ddod i gysylltiad â gwaed neu hylifau'r corff, neu ag eitemau miniog neu offer wedi'u heintio.

Dim ond unwaith y dylai gweithwyr gofal iechyd ddefnyddio menig. Mae’n rhaid iddynt eu gwisgo yn syth cyn y gweithgaredd, eu tynnu cyn gynted ag y bydd wedi'i gwblhau a'u gwaredu yn unol â'r rheolau arbennig ar gyfer gwneud hynny. Mae’n rhaid iddynt newid menig rhwng gwahanol weithgareddau ar gyfer yr un claf, yn ogystal â rhwng gofalu am wahanol gleifion.

Os yw claf, gofalwr neu weithiwr gofal iechyd yn sensitif i latecs, dylid darparu menig wedi'u gwneud o ddefnydd addas arall.

Cyfarpar diogelu arall

Dylai gweithwyr gofal iechyd wisgo ffedog blastig dafladwy os oes posibilrwydd y bydd gwaed neu hylifau'r corff yn tasgu ar eu dillad, neu gŵn llewys llaes gwrth-ddŵr os oes posibilrwydd y bydd llawer o waed neu hylifau'r corff yn tasgu ar eu croen neu eu dillad. Dylid defnyddio'r eitemau hyn unwaith a'u gwaredu'n gywir.

Os oes posibilrwydd y bydd gwaed neu hylifau'r corff yn tasgu i mewn i'w wyneb a'i lygaid, mae'n rhaid i'r gweithiwr gofal iechyd hefyd wisgo mwgwd wyneb a diogelwr llygaid.

Eitemau miniog

Dylai unrhyw un sy'n defnyddio eitemau miniog a dyfeisiau diogelwch cysylltiedig, gan gynnwys chi eich hun a'ch gofalwyr, gael hyfforddiant ar sut i'w defnyddio a'u gwaredu'n gywir mewn cynhwysydd eitemau miniog.

Dylid defnyddio eitemau miniog cyn lleied â phosibl ac ni ddylid eu trosglwyddo o un person i'r llall. Ar ôl eu defnyddio mae'n rhaid eu rhoi'n syth mewn cynhwysydd eitemau miniog arbennig, ac ni ddylid eu plygu, eu torri na rhoi'r cap yn ôl arnynt.

Mae'n rhaid gosod cynwysyddion eitemau miniog mewn man diogel na all plant ei gyrraedd. Ni ddylid eu gorlenwi. Bydd gweithwyr gofal iechyd yn rhoi cyngor i chi ar y rheolau arbennig ar gyfer storio a gwaredu cynwysyddion eitemau miniog.

Gwastraff gofal iechyd

Mae gwastraff gofal iechyd yn cynnwys unrhyw wastraff a gynhyrchir o ganlyniad i weithgareddau gofal iechyd. Mae enghreifftiau yn cynnwys rhwymau, eitemau miniog a chathetrau. Bydd eich gweithiwr gofal iechyd yn rhoi cyngor a gwybodaeth i chi am sut i drin, storio a gwaredu gwastraff gofal iechyd yn gywir, am fod rheolau arbennig sy'n gymwys i hyn.

	Cwestiynau efallai yr hoffech chi a'ch gofalwyr eu gofyn i weithwyr gofal iechyd am atal heintiau

· Beth gallaf ei wneud i helpu i leihau'r risg o haint?

· Pryd y dylwn lanhau fy nwylo?

· A allech ddangos i mi y ffordd gywir o lanhau dwylo?

· Pryd y dylid defnyddio sebon a dŵr yn hytrach na rhwb dwylo?

· Pa weithdrefnau rydych yn eu dilyn er mwyn atal heintiau?

· Sut y dylid gwaredu eitemau miniog?

· Sut byddaf yn gwybod os oes gennyf haint?

· Pryd y dylwn gysylltu â gweithiwr iechyd gofal proffesiynol os credaf fod gennyf haint?

· Ble gallaf gael rhagor o wybodaeth am heintiau? 


Defnydd hirdymor o gathetrau wrinol

Gall cathetrau wrinol gael eu defnyddio gan bobl sy'n ei chael hi'n anodd pasio dŵr. Ystyr defnydd hirdymor yw pan fydd unigolyn yn defnyddio cathetr wrinol am o leiaf bedair wythnos. 

Mae pobl sy'n defnyddio cathetr wrinol yn wynebu mwy o risg o gael haint. Os oes angen i chi ddefnyddio cathetr gartref, dylech chi a'ch teulu a'ch gofalwyr gael gwybodaeth a hyfforddiant i'ch helpu gyda hyn, gan gynnwys sut i leihau'r risg o haint. Dylech hefyd gael cymorth a hyfforddiant parhaus o ran defnyddio cathetr gartref.
Dylai gweithwyr gofal iechyd sicrhau y cedwir cofnod o'ch gofal, gan gynnwys cathetrau a osodwyd ac a newidiwyd. Dylent eich archwilio'n rheolaidd i weld a oes angen cathetr arnoch o hyd, a'i dynnu cyn gynted â phosibl os nad oes ei angen arnoch mwyach. 

Mathau o gathetr wrinol

Mae dau fath o gathetr wrinol – sef cathetrau ysbeidiol a chathetrau ymbreswyliol – a dylech gael cynnig yr un sydd fwyaf addas i chi.

Cathetr ysbeidiol 

Gosodir cathetr ysbeidiol yn rheolaidd neu pan fydd angen i chi basio dŵr. Dylech gael cynnig cathetr ysbeidiol os yw'n addas i chi ac y gallwch ei reoli, am fod y risg o haint yn llai yn achos y math hwn o gathetr. Dylech gael dewis rhwng dau fath o gathetr ysbeidiol i'w ddefnyddio unwaith: gelwir y rhain yn gathetrau hydroffilig ac yn gathetrau cronfa gel. 

Cathetr ymbreswyliol

Mae cathetr ymbreswyliol yn aros yn ei le drwy'r amser. Dim ond pan fydd yr holl opsiynau eraill wedi'u hystyried y dylid cynnig cathetr ymbreswyliol i chi. Bydd y cathetr ymbreswyliol a gynigir i chi yn dibynnu ar eich nodweddion a'ch gofynion penodol, a bydd eich cyfforddusrwydd a'ch dymuniadau chi yn ffactorau pwysig. Dylai eich gweithiwr gofal iechyd drafod yr opsiynau gyda chi.

Gosod y cathetr a gofalu amdano

Os ydych yn rheoli eich cathetr eich hun, mae'n bwysig iawn glanhau eich dwylo (fel y disgrifir ar dudalen 7) cyn ac ar ôl trin y cathetr. Mae'r un peth yn wir am unrhyw ofalwr sy'n eich helpu. Dylai gweithwyr gofal iechyd hefyd wisgo pâr newydd o fenig glân bob tro y byddant yn trin y cathetr. 
Wrth osod y cathetr, dylid defnyddio iraid (weithiau mae'r cathetr eisoes wedi'i ireidio). Mae'r iraid yn ei gwneud yn haws gosod y cathetr ac yn helpu i osgoi haint. Os ydych yn defnyddio bag bychan o iraid, dylid ei ddefnyddio unwaith ac wedyn ei daflu i ffwrdd. Gellir defnyddio cynwysyddion neu diwbiau iraid fwy nag unwaith, ond dim ond un person a ddylai eu defnyddio. 
Dylid glanhau'r man lle mae'r cathetr yn mynd i mewn i'ch corff (a elwir weithiau yn ‘featws’) cyn gosod y cathetr.  Os oes gennych gathetr ymbreswyliol, dylid golchi'r meatws bob dydd gan ddefnyddio sebon a dŵr.

Dylai gweithwyr gofal iechyd sicrhau bod y risg y caiff cathetr ymbreswyliol ei flocio mor isel â phosibl. Er enghraifft, efallai y byddant yn dweud wrthych am yfed mwy o hylifau.
Dim ond pan fydd angen gwneud hynny neu'n unol â chyfarwyddiadau'r gweithgynhyrchwr y dylid newid cathetrau ymbreswyliol. Efallai y cewch gynnig gwrthfiotigau pan gaiff cathetr ei newid, ond dim ond os ydych yn tueddu i gael heintiau ar ôl newid cathetr neu os oes anawsterau pan newidir y cathetr y dylai hynny ddigwydd.

Rheoli system ddraenio'r cathetr

Mae dau opsiwn o ran system ddraenio ar gyfer cathetrau ymbreswyliol. Yn achos yr opsiwn cyntaf, cysylltir y cathetr â bag draenio mawr a gaiff ei wagio yn rheolaidd er mwyn sicrhau nad yw'n mynd yn rhy llawn. Dylid gosod y bag islaw'r bledren, ond ni ddylai gyffwrdd â'r llawr.

Fel arall, rheolir y cathetr gan falf sy'n cael ei hagor i'w gwneud yn bosibl i'r bledren wagio i mewn i fag draenio bach (bag coes) yn rheolaidd neu pan fydd yr unigolyn yn teimlo'n anghyfforddus. Pan fydd y bag yn llawn, caiff yr wrin ei ddraenio drwy'r bag er mwyn cadw'r system yn gyfan, gan leihau'r risg o haint. Gellir ychwanegu bag ychwanegol at y bag bach er mwyn cynyddu capasiti dros nos.

Dylai eich gweithiwr gofal iechyd roi cyngor i chi ar sut a phryd i newid eich bag draenio.

Bwydo enteraidd

Mae osgoi heintiau megis llid y coluddion yn bwysig iawn i bobl sy'n cael eu bwydo'n enteraidd.

Cyn i chi adael yr ysbyty, dylech chi a'ch gofalwr/gofalwyr gael hyfforddiant trylwyr nes eich bod yn teimlo'n hyderus ynghylch rheoli'r broses fwydo enteraidd gartref. Ar ôl i chi ddychwelyd adref cewch gefnogaeth a chymorth gan weithwyr gofal iechyd am gyhyd ag y bydd arnoch eu hangen.

Paratoi a rhoi bwyd

Ble bynnag y bo modd, dylid rhoi cartonau sy'n cynnwys bwyd sy'n barod i'w ddefnyddio ac nad oes angen ei gymysgu na'i wanhau i chi. Gellir rhoi'r bwyd hwn mewn sesiwn fwydo sy'n para hyd at 24 awr.
Os na fydd bwyd sy'n barod i'w ddefnyddio ar gael, dylai'r sawl sy'n paratoi bwyd olchi ei ddwylo'n drylwyr (gweler tudalen 7) a defnyddio gweithfan a chyfarpar glân y bwriedir iddynt gael eu defnyddio at ddibenion bwydo enteraidd yn unig. Dylid defnyddio dŵr berwedig wedi'i oeri neu ddŵr sterilaidd glân i gymysgu'r bwyd, y gellir ei baratoi hyd at 24 awr ymlaen llaw a'i gadw yn yr oergell. Dylid rhoi bwyd a baratowyd gartref mewn sesiwn nad yw'n hwy na phedair awr.

Dylid storio unrhyw fwyd yn unol â chyfarwyddiadau'r gweithgynhyrchwr.
Cyfarpar

Dylid trin y cyfarpar a ddefnyddir i roi bwyd cyn lleied â phosibl, a dylid defnyddio techneg aseptig. Mae'n rhaid taflu'r set rhoi bwyd (hynny yw, y cyfarpar a ddefnyddir i roi bwyd) a chynwysyddion bwyd ar ôl pob sesiwn fwydo.

Dylid golchi'r man lle mae'r tiwb bwydo yn mynd i mewn i'ch corff (a elwir weithiau yn ‘PEG’) bob dydd â dŵr a'i sychu'n drylwyr.
Er mwyn ei atal rhag blocio, dylid llifolchi'r tiwb bwydo gan ddefnyddio dŵr tap newydd ei dynnu cyn ac ar ôl rhoi bwyd neu feddyginiaethau, gan ddefnyddio chwistrellau a ddarparwyd gan eich gweithiwr gofal iechyd. Yn achos cleifion nad yw eich systemau imiwnedd yn gweithio'n iawn (y mae eu systemau imiwnedd yn ddiffygiol), dylid defnyddio naill ai dŵr glân berwedig wedi'i oeri neu ddŵr sterilaidd o gynhwysydd newydd ei agor i lifolchi'r tiwb.
Dyfeisiau mynediad fasgwlaidd

Mae angen i gleifion â dyfais mynediad fasgwlaidd, eu gofalwyr a'u gweithwyr gofal iechyd ddilyn canllawiau llym er mwyn atal heintiau. 

Cyn i chi adael yr ysbyty, dylid dysgu technegau i chi a'ch gofalwyr i helpu i atal heintiau a rheoli eich dyfais mynediad fasgwlaidd yn ddiogel. Dylech gael rhagor o hyfforddiant a chymorth am gyhyd ag y bydd eu hangen arnoch.
Dylid glanhau dwylo'n drylwyr (gweler tudalen 7) cyn cyffwrdd â dyfais mynediad fasgwlaidd, ac mae'n rhaid cyflawni gweithdrefnau gan ddefnyddio techneg aseptig.

Mae angen rhoi sylw gofalus i'r man lle mae'r ddyfais mynediad fasgwlaidd yn mynd i mewn i'r corff er mwyn atal heintiau. Dylai eich gweithiwr gofal iechyd ddefnyddio toddiant antiseptig arbennig, swabiau a/neu gadachau i lanhau eich croen cyn gosod dyfais mynediad fasgwlaidd ymylol. Dylid hefyd lanhau'r croen bob tro y caiff rhwymau eu newid ar gyfer pob dyfais mynediad fasgwlaidd.

Dylech ddefnyddio rhwymau a ddarparwyd gan eich gweithiwr gofal iechyd. Bydd y math o rwymyn a ddefnyddir yn dibynnu ar b'un a yw'r man lle mae'r ddyfais mynediad fasgwlaidd yn mynd i mewn i'ch corff yn gwaedu neu'n diferu ai peidio, neu a ydych yn chwysu llawer. Bydd eich gweithiwr gofal iechyd yn trafod pa mor aml y dylid newid y rhwymyn gyda chi. Os oes gennych fath o ddyfais mynediad fasgwlaidd a elwir yn ganwla ymylol, fel arfer ni chaiff y rhwymyn ei newid o gwbl oni fydd wedi'i ddifrodi.

Dylai gweithwyr gofal iechyd ddarparu hylifau ar gyfer llifolchi a glanhau dyfeisiau mynediad fasgwlaidd. Bydd eich gweithiwr gofal iechyd hefyd yn trafod pa mor aml y dylid newid y set a ddefnyddir gyda'ch dyfais mynediad fasgwlaidd gyda chi.

Os ydych yn cael cyffuriau drwy eich dyfais mynediad fasgwlaidd, dylid taflu'r ffiol sy'n cynnwys y cyffur i ffwrdd ar ôl cymryd un dogn ohoni. Bydd eich gweithiwr gofal iechyd yn rhoi cyngor i chi ynglŷn â'r rheolau arbennig ar gyfer hyn.
Esboniad o dermau

Techneg aseptig Gweithdrefn i leihau nifer yr organeddau heintus a'u hatal rhag lledaenu drwy ddilyn egwyddorion allweddol megis glanhau dwylo'n drwyadl, defnyddio cyfarpar diogelu a chyffwrdd cyn lleied â phosibl.

Bwydo enteraidd Dull a ddefnyddir i fwydo pobl na allant fwyta'n normal. Rhoddir bwyd hylifol i unigolyn drwy diwb yn uniongyrchol i'r perfeddyn. 

Rhwb dwylo Hylif i'w rwbio ar ddwylo sy'n lladd germau a all achosi heintiau. Dylai rhwbiau dwylo a ddefnyddir i atal heintiau mewn pobl sy'n cael triniaeth neu ofal gydymffurfio â Safonau Prydeinig.

Eitemau miniog Unrhyw beth a all eich torri, eich crafu neu eich pigo, megis nodwyddau, ffleimiau neu offer miniog eraill.

Cathetr wrinol Tiwb hyblyg tenau a ddefnyddir i ddraenio wrin o'r bledren. 

Dyfais mynediad fasgwlaidd Tiwb a osodir mewn gwythïen. Ceir gwahanol fathau. Gosodir dyfais mynediad fasgwlaidd ganolog yn un o'r prif wythiennau, fel arfer yn y frest neu'r gwddf (noder bod hyn yn cael ei wneud yn yr ysbyty yn hytrach nag yng nghartref unigolyn neu yn y gymuned). Gosodir dyfais mynediad fasgwlaidd ymylol mewn gwythïen lai o faint, fel arfer yn y fraich neu'r llaw.

Rhagor o wybodaeth

Gall y sefydliadau isod roi rhagor o wybodaeth am atal heintiau. Nid yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn. 

· MRSA Action UK, 07762 741 114 
www.mrsaactionuk.net 

· Cymdeithas y Cleifion, 0845 608 4455
www.patients-association.com 

Gall NHS Choices (www.nhsdirect.wales.nhs.uk) fod yn fan da i gael gwybod mwy. Efallai y gall eich gwasanaeth cyngor a chysylltiadau cleifion lleol (a elwir yn 'PALS' fel arfer) roi rhagor o wybodaeth a chymorth i chi. Dylech hefyd gysylltu â PALS os nad ydych yn fodlon ar eich triniaeth, ond dylech drafod eich gofal gydag aelod o'ch tîm gofal iechyd yn gyntaf. Os na all eich PALS lleol eich helpu, dylai eich cyfeirio at eich gwasanaeth eiriolaeth cwynion annibynnol lleol. Os ydych yn byw yng Nghymru dylech siarad â Galw Iechyd Cymru i gael gwybodaeth am bwy i gysylltu â nhw.

	NICE
Mae NICE yn llunio canllawiau (cyngor) i’r GIG ar atal, canfod a thrin cyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae'n gwneud penderfyniadau, ewch i www.nice.org.uk/AboutGuidance
Mae'r llyfryn hwn a fersiynau eraill o'r canllawiau a anelir at weithwyr gofal iechyd proffesiynol ar gael yn  www.nice.org.uk/guidance/CG139. Mae'r fersiynau ar gyfer gweithwyr gofal iechyd proffesiynol yn cynnwys gwybodaeth fanylach am atal heintiau.
Rydym yn annog y GIG a sefydliadau gwirfoddol i ddefnyddio testun o'r llyfryn hwn yn eu gwybodaeth eu hunain am atal heintiau.

Deall canllawiau NICE


Gwybodaeth i bobl sy’n defnyddio gwasanaethau’r GIG





Mae ‘canllawiau clinigol’ NICE yn rhoi cyngor i'r GIG ar y gofal a'r triniaethau y dylai pobl eu derbyn. 





Os oes gennych unrhyw bryderon ynghylch y rhagofalon a gymerir gan eich gweithiwr gofal iechyd, dylech drafod hyn gydag ef. 





Os byddwch o'r farn nad yw eich gofal yn cyfateb i'r hyn a ddisgrifir yn y llyfryn hwn, siaradwch ag aelod o'ch tîm gofal iechyd yn gyntaf. 





Os ydych wedi siarad â'ch tîm gofal iechyd a bod gennych bryderon o hyd ynghylch eich gofal, gallwch gysylltu â'ch gwasanaeth cyngor a chysylltiadau cleifion lleol ('PALS') neu Galw Iechyd Cymru.

